
Агенција за заштиту личних података
у Босни и Херцеговини

С а р а ј е в о


Sarajevo, 29.06.2020. 

Udruženje/Udruga društava za leasing u Bosni i Hercegovini
ul. Fra Anđela Zvizdovića br.1  B/9
71000 Sarajevo
PREDMET:  Davanje podataka trećoj strani, mišljenje, dostavlja se 
VEZA:          Vaš akt broj: 01-82/20 od 03.06.2020.  

Agencija za zaštitu ličnih podataka u Bosni i Hercegovini (u daljem tekstu: Agencija) zaprimila je vaš akt, broj i datum veze, u kojem navodite da u proteklom periodu, od strane društva Euro Parking Collection plc London, sve češće dobijate obavijesti o neplaćenim parking kartama korisnika leasinga i zahtjeve da vi, kao vlasnici automobila, izmirite dugovanja u iznosima cca 50€. „Euro Parking Collection plc ima elektronsku registraciju gdje se mogu navesti podaci o korisniku leasinga i na taj način ih obavijestiti na koga treba da glasi nalog za plaćanje parkinga.“
S tim u vezi, postavljate pitanje da li leasing društva mogu slati podatke o korisnicima leasinga, s obzirom da se radi o prosljeđivanju podataka trećem licu?
U vezi sa naprijed navedenim, na osnovu člana 40. stav (2) tačka g) Zakona o zaštiti ličnih podataka, dajemo sljedeće:
M I Š LJ E NJ E

Zakon o zaštiti ličnih podataka (“Službeni glasnik BiH”, broj: 49/06, 76/11 i 89/11), (u daljem tekstu: Zakon) predstavlja osnovnu legislativu koja neposredno određuje obradu ličnih podataka, sa ciljem da se na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose.

U članu 4. Zakona propisani su osnovni principi obrade ličnih podataka kojih su obavezni da se pridržavaju svi kontrolori. Princip pravičnosti i zakonitosti obrade ličnih podataka propisan u članu 4. stav (1) tačka a) Zakona podrazumijeva obradu ličnih podataka na osnovu i u skladu sa relevantnim zakonom.

Nadalje, obrada ličnih podataka je zakonita ukoliko se vrši uz saglasnost nosilaca podataka (član 5. Zakona) ili bez saglasnosti, ukoliko je ispunjen jedan od uslova iz člana 6. Zakona koji propisuje pravo na obradu ličnih podataka bez saglasnosti nosilaca podataka.

Cijeneći razloge za davanje ličnih podataka u predmetnom slučaju, saglasnost nosilaca podataka kao osnov za obradu nije primjenjiva, te je relevantan član 6. Zakona kojim je propisano pravo na obradu ličnih podataka bez saglasnosti nosioca podataka, a u konkretnom slučaju primjenjiv je uslov iz tačaka e) koji propisuje da kontrolor može obrađivati podatke, bez saglasnosti nosilaca podataka „ako je neophodna zaštita zakonitih prava i interesa koje ostvaruje kontrolor ili treća strana, i ako ova obrada ličnih podataka nije u suprotnosti s pravom nosilaca podatka da zaštiti vlastiti privatni i lični život.“

Davanje ličnih podataka trećoj strani je propisano članom 17. Zakona. U stavu (2) navedenog člana Zakona je propisano da je kontrolor ličnih podataka ovlašten lične podatke dati na korištenje trećoj strani na osnovu pisanog zahtjeva treće strane, ako je to potrebno radi obavljanja poslova u okviru zakonom utvrđene nadležnosti ili ostvarivanja zakonitih interesa treće strane. Zakon u članu 17. stav (3) propisuje da pisani zahtjev mora sadržavati svrhu i pravnu osnovu za korištenje ličnih podataka, te vrste ličnih podataka koji se traže. Članom 17. stav (4) Zakona je propisano da je zabranjeno davati lične podatke na korištenje trećoj strani za čiju obradu, odnosno korištenje, nisu ovlašteni prema odredbama člana. 5. i 6. Zakona te ako je svrha za koju se lični podaci traže na korištenje suprotna odredbi člana 4. ovoga Zakona.

Dakle, zahtjev za dostavu ličnih podataka mora biti u pisanoj formi, a leasaing društva, kao kontrolori, dužna su cijeniti zahtjev društva Euro Parking Collection plc London, odnosno, utvrditi sve činjenice u skladu sa članom 17. Zakona, te zavisno od utvrđenog činjeničnog stanja donijeti odluku da li će omogućiti pristup i dati tražene podatke.

Treća strana je dužna dokazati pravni osnov po kome je ovlaštena da dobije tražene lične podatke.

Stoga, mišljenja smo da, ukoliko je društvo Euro Parking Collection plc London, dokazalo postojanje zakonitog interesa za dostavljanje traženih podataka, da leasing društva, shodno članu 17. Zakona, imaju valjan pravni osnov da dostave podatke korisnika leasinga koji su navedenom društvu neophodni radi utvrđivanja identiteta osobe koja nije platila kartu za korištenje parkinga. 

S poštovanjem,       
Dostavljeno:                                                                                     D I R E K T O R

